
Kajian ini tertumpu kepada kesan perantaraan perilaku tabiat pelajar dalam hubungan
antara faktor peramal (jangkaan prestasi, jangkaan usaha dan pengaruh sosial) dan
perilaku penggunaan sebenar telefon bimbit dalam aktiviti akademik. Kajian ini telah
diadaptasi daripada Teori Penyatuan Penerimaan dan Penggunaan Teknologi
(UTAUT), Teori Penyatuan Penerimaan dan Penggunaan Teknologi 2 (UTAUT2) dan
Teori Perilaku Tabiat. Dalam kajian ini, perilaku tabiat merupakan konstruk
perantaraan untuk menggantikan niat perilaku untuk menguji penggunaan sebenar
telefon bimbit dalam aktiviti akademik. Kajian ini menggunakan reka bentuk tinjauan
diskriptif dan soal selidik digunakan untuk mengumpul data. Kajian ini dilakukan
sepenuhnya di kampus Universiti Putra, Serdang, Malaysia. Analisis deskripitif
digunakan untuk menganalisis setiap pembolehubah. Seterusnya, mengikut cadangan
kajian ini, analisis statistik lanjutan iaitu, Structural Equation Modeling (SEM) telah
digunakan untuk menguji kesesuaian model.

Dapatan kajian menunjukkan terdapat kesan perantaraan secara langsung yang
signifikan dalam hubungan antara pengaruh sosial (f=0.146, p=0.000) dengan
penggunaan sebenar telefon bimbit dalam aktiviti akademik. Kajian ini juga mendapati
ada kesan perantaraan tidak langsung yang signifikan dalam hubungan antara jangkaan
prestasi ($=0.238, p=0.00) dan jangkaan usaha ($=0.089, p=0.032) dengan perilaku
penggunaan sebenar telefon bimbit dalam aktiviti akademik. Tambahan lagi, faktor
peramal juga dilihat mempunyai kesan yang signifikan ke atas konstruk perantara
perilaku tabiat dengan jangkaan prestasi (f=.866, p<0.001), jangkaan usaha (= -.370,
p<0.05) dan pengaruh sosial (B= .499, p<0.001). Keputusan ini juga menjelaskan
44.9% varian kesan langsung faktor peramal (jangkaan prestasi, jangkaan usaha dan
pengaruh sosial) ke atas perilaku tabiat sementara faktor peramal (jangkaan prestasi,
jangkaan usaha, pengaruh sosial dan perilaku tabiat) menjelaskan nilai 20.4% varian
terhadap perilaku penggunaan sebenar dalam aktiviti akademik. Kajian ini telah
menyumbang idea secara teoritikal dalam menguji penggunaan teknologi berdasarkan
perilaku tabiat dalam penerimaan teori penggunaan teknologi khususnya dalam
penggunaan telefon bimbit. Kajian ini juga turut menyumbang idea dari sudut praktikal
khususnya dalam bidang teknologi pendidikan untuk meningkatkan penggunaan
teknologi dalam aktiviti akademik. Hal ini adalah konsisten dengan dapatan kajian ini
iaitu, penggunaan telefon bimbit telah memberi kesan terhadap perilaku tabiat pelajar
dalam aktiviti akademik.

MEDIATING EFFECTS OF STUDENTS’ HABITUAL BEHAVIORS AND THE

This study focused on the mediating effect of students’ habitual behaviors in the
relationship between the predicting factors (performance expectancy, effort expectancy
and social influence) and the actual behavior in the utilization of mobile phones in
academic activities. This study was adapted from the Unified Theory of Acceptance
and the Use of Technology (UTAUT), Unified Theory of Acceptance and the Use of
Technology 2 (UTAUT2) and the Theory of Habitual Behavior. In this study, habitual
behavior was the mediating construct replacing behavioral intention to examine the
actual usage of mobile phones in academic activities. This study utilized the survey
research design using questionnaires to collect data. The study was conducted entirely
at the Universiti Putra Malaysia (UPM) campus, Serdang. Descriptive analysis was
used to analyze each of the variables. Subsequently, as proposed in this study, the
advanced statistical analysis using the Structural Equation Modeling (SEM) was used
to test the overall fit of the model.

This study’s findings showed there was a significant direct effect in the relationship
between social influence (B = 0.146, p = 0.000) and the actual use of mobile phones in
academic activities. This study also found there was a significant indirect effect in the
relationship of performance expectancy ( = 0.238, p = 0.00) and effort expectancy (8
= 0.089, p = 0.032) with the mobile phone actual utilization behavior in academic
activities. In addition, the predictors were also seen to have a significant effect on the
habitual behavior construct and performance expectancy (f = .866, p <0.001), effort
expectancy (B = -.370, p <0.05) and social influence ( = .499, p <0.001). These results
also showed 44.9% of the variance was explained by the direct effect of the predictors
(performance expectancy, effort expectancy and social influence) on the habitual
behavior. The predictors also explained 20.4% of the variance on the actual use of
mobile phones in the academic activities. This study contributed to the theoretical ideas
in examining the use of technology based on habitual behaviors in the acceptance
theory of technology specifically in the mobile phone usage. This study also
contributed ideas in practice, specifically in the field of educational technology to
enhance the use of technology in academic activities. These were consistent with the
results of this study, i.e. the use of mobile phones had a significant effect on students’
habitual behaviors in academic activities.

BAB 1
PENDAHULUAN
11 Pengenalan

Telefon bimbit merupakan salah satu alat teknologi yang penting untuk dimiliki oleh
setiap individu di seluruh dunia pada masa kini. Berdasarkan kepada kajian statistik
yang dikeluarkan oleh International Telecommunication Union (ITU), World
Telecommunication pada akhir tahun 2011 yang menunjukkan seramai 5.9 billion
penduduk dunia merupakan pengguna telefon bimbit berbanding tujuh billion populasi
penduduk dunia (ITU, 2011). Jumlah ini termasuklah pemilikan telefon mudah alih,
penggunaan internet, penggunaan talian tetap telefon, langganan jalur lebar tetap
berwayar dan langganan jalur lebar aktif. Selain itu, laporan ITU sendiri di bawah
tajuk ICT Facts and Figure-The World in 2014, menyatakan jumlah penggunaan
telefon selular di seluruh dunia menghampiri jumlah keseluruhan penduduk bumi (ITU,
2014). Penggunaan telefon selular ini mencatat hampir tujuh billion pengguna pada
akhir tahun 2014, dengan catatan 97% daripada penduduk dunia, meningkat 738
million dari tahun 2000 (ITU, 2015). Daripada jumlah itu, 3.6 bilion adalah penduduk
di rantau Asia Pasifik. Sementara itu, Negara-Negara Merdeka Komanwel
(Commonwealth of Independent States (CIS)) seperti Arab Saudi, Amerika dan Eropah
telah mencatat penggunaan telefon bimbit melebihi 100% sejak 2012 dan dijangka
akan terus meningkat sekurang-kurangnya 2% pada tahun 2014.

Dalam konteks Malaysia, analisis statistik Suruhanjaya Komunikasi dan Multimedia
Malaysia pada tahun 2012 menunjukkan 86.3% rakyat Malaysia menggunakan telefon
bimbit dan 13.7 peratus adalah bukan rakyat Malaysia (SKMM, 2012). Dari segi
jumlah pemilikan telefon bimbit pula, 63.3% penduduk Malaysia memiliki sebuah
telefon bimbit, 29.6% memiliki dua buah, 5.0% memiliki tiga buah dan 2.1% memiliki
empat buah dan lebih telefon bimbit. Kajian juga mendapati 76.5% pengguna
membiarkan telefon bimbit mereka dalam mod ‘on’ apabila mereka tidur, manakala
23.5% pengguna mematikan telefon bimbit sebelum mereka tidur di waktu malam.
Laporan ini juga turut menambah negara Malaysia adalah ketiga tertinggi memiliki
telefon bimbit selepas Singapura dan Vietnam dalam kalangan negara Asia pada tahun
2011.

Dalam satu laporan akhbar Utusan melaporkan bahawa pada tahun 2010 sahaja, jumlah
pemilikan telefon bimbit adalah sebanyak 37 juta unit berbanding dengan penduduk
Malaysia seramai 28 juta orang (Muhammad Amirul Afiq, Rosalinda & Norazrin,
2012). Laporan yang diperoleh daripada SKMM ini mendapati peningkatan sekali
ganda berbanding tahun 2005 iaitu hanya 16,243,337 telefon bimbit atau peningkatan
sebanyak 3.4 juta telefon bimbit pada setiap tahun. Paling mengejutkan, kajian itu
mendapati seramai 198,286 orang menggunakan lima unit telefon bimbit pada satu-satu
masa manakala 254,938 orang memiliki empat unit, 849,795 orang tiga unit manakala
6.77 juta orang mempunyai dua telefon bimbit dan selebihnya 20.25 juta, satu unit.
Perkembangan ini jelas menunjukkan akan peri pentingnya telefon bimbit dalam
kalangan penduduk di Malaysia. Pada satu ketika, telefon bimbit dilihat sebagai satu
benda mewah, namun kini tidak lagi memandangkan harga telefon bimbit kini mampu
untuk dimiliki dan menjadi satu keperluan dalam kehidupan harian.



1.1.1  Penggunaan Telefon Bimbit

Telefon bimbit merupakan salah satu kategori peranti teknologi mudah alih yang lebih
fleksibel di bawa masyarakat pada masa kini berbanding peranti teknologi lain. Brown
dan Diaz (2010) mengklasifikasikan peralatan teknologi mudah alih ini kepada dua
bahagian yang spesifik iaitu peranti yang lebih mudah alih dan peranti mudah alih.
Peranti yang lebih mudah alih merujuk kepada saiz telefon bimbit yang boleh
dimuatkan ke dalam poket, telefon berciri (telefon bimbit asas yang hanya menyokong
SMS), telefon pintar dan lain-lain peranti seperti Flip Camera dan peranti mudah alih
termasuk iPad dan netbook. Peranti mudah alih pula merujuk kepada peranti yang lebih
besar seperti laptop.

Tahun 2012 merupakan tahun penularan telefon bimbit pintar. Kajian Strategi Analitik
mendedahkan satu billion unit telefon pintar digunakan di seluruh dunia dengan kadar
nisbah 1:7 daripada setiap pengguna (Nmawston, 2014). Di Malaysia, angka penularan
telefon bimbit pintar ini adalah pada kadar 1:4 pengguna (SKMM, 2012). Tambahan
lagi, kajian Nielsen (2013) juga mendapati pengguna telefon pintar di Malaysia akan
meningkat secara kritikal pada tahun 2013. Laporan SKMM (2012) juga mendapati
pengguna telefon bimbit berciri di Malaysia pada tahun 2012 adalah seramai 74.0%
pengguna, manakala 26.0% adalah pengguna telefon bimbit pintar. Ini jelas disokong
oleh hasil kajian SKMM yang mendapati secara purata 35% pengguna yang masih
menggunakan telefon bimbit berciri berhasrat untuk menukar kepada telefon bimbit
pintar pada tahun 2012, 31.3% menyatakan pada tahun 2013 dan 19.5% mencadangkan
pada tahun 2014 atau tahun berikutnya. Kajian oleh perkhidmatan Wireless
Smartphone Strategies (WSS) menunjukkan jumlah pengguna telefon pintar di seluruh
dunia menjangkau satu billion untuk pertama kalinya pada suku tahun 2012
(Nmawston, 2012). Laporan ini juga menunjukkan industri telefon pintar mengambil
masa 16 tahun untuk mencapai transformasi ini. Laporan juga menambah telefon pintar
moden pertama di dunia adalah Nokia Communicator yang diperkenalkan pada tahun
1996. Nokia terus menjadi telefon pintar utama selama beberapa dekad sehingga
kemunculan ikon Apples, iPhone pada tahun 2007.

Perkembangan semasa ini jelas menunjukkan bahawa penggunaan telefon bimbit
meningkat saban tahun disebabkan kepesatan teknologi baru yang tidak terkawal.
Selaras dengan pembaharuan teknologi ini, ianya secara tidak langsung mendorong
pengguna mengikuti perkembangan semasa bagi mengakses maklumat dengan lebih
pantas, meningkatkan kualiti dalam aktiviti harian dan sebagainya.

1.1.2  Penggunaan Telefon Bimbit dalam Kalangan Pelajar Universiti

Sistem telekomunikasi global, rangkaian media dan perkembangan teknologi rangkaian
berkomputer telah memberi impak yang drastik terhadap budaya masyarakat masa kini.
Penggunaannya menjadi satu keperluan biasa bagi sebahagian masyarakat terutamanya
dalam kalangan remaja. Hal ini bertepatan dengan laporan SKMM, pada akhir tahun
2014, penggunaan telefon bimbit di Malaysia didominasi oleh pengguna yang berumur
20 hingga 24 tahun dengan peratusan 18.8%, manakala kumpulan kedua terbesar
adalah mereka yang berumur 25 hingga 29 tahun (SKMM, 2015). Dalam laporan yang
sama juga menyebut pada tahun 2012 dan 2013, tren penggunaan telefon bimbit adalah
menggunakan aplikasi sedia ada seperti aplikasi panggilan dan permesejan percuma.
Angka ini meningkat saban tahun di mana pada tahun 2012, daripada 42.3% jumlah



pengguna menggunakan aplikasi panggilan percuma meningkat kepada 64.7% pada
tahun 2013. Bagi pengguna aplikasi permesejan pula, sebanyak 56.3% jumlah
dicatatkan pada tahun 2012 dan jumlah ini meningkat kepada 71.1% pada tahun 2013.

Tambahan lagi, kajian Osman, Talib, Sanusi, Shiang-Yen dan Alwi (2012) mengenai
tren penggunaan telefon pintar dan perilaku penggunaannya di Malaysia mendapati
majoriti pengguna terdiri daripada mereka yang berumur 17 hingga 26 tahun dengan
catatan 1178 orang daripada 1814 responden. Kajian juga menunjukkan pengguna
tertinggi terdiri daripada individu yang bekerja bebas iaitu seramai 793 orang, diikuti
pelajar seramai 176 orang dan golongan professional seramai 165 orang. Majoriti
pengguna juga terdiri daripada mereka yang berada pada tahap pendidikan prasiswazah
iaitu seramai 856 orang, diikuti pelajar sekolah menengah seramai 740 orang dan lain-
lain peringkat pendidikan seramai 107 orang. Daripada laporan SKMM (2015) dan
kajian oleh Osman et al., (2012) ini jelas menunjukkan kebanyakan pengguna telefon
bimbit di Malaysia adalah terdiri daripada remaja yang tidak dinafikan juga adalah
golongan pelajar di peringkat IPT.

Aktiviti Sosial

Terdapat beberapa kepentingan penggunaan telefon bimbit dalam kalangan pelajar
prasiswazah di universiti termasuklah untuk tujuan pengenalan peribadi, mendapatkan
maklumat, hiburan dan interaksi sosial (Mothar, Hassan, Hassan & Osman, 2013).
Melalui tren penggunaan telefon pintar, kajian Osman et al., (2012) mendapati jumlah
tertinggi penggunaan harian telefon pintar ini menjurus kepada 85.23% aktiviti Short
Messaging System (SMS), 82.45% membuat panggilan dan 40% penggunaan aplikasi
permesejan ringkas. Penggunaan-penggunaan tertinggi yang lain merangkumi 26.54%
hiburan dan 23.26% melayari laman web.

Selain itu, kajian kes oleh Qadri, Abubaka dan Ibrahim (2015) melalui kajian
kelaziman penggunaan telefon bimbit dalam kalangan pelajar Universiti Islam
Antarabangsa, Malaysia mendapati pelajar lebih memilih menggunakan telefon bimbit
untuk berkomunikasi dengan rakan sekuliah melalui aplikasi WhatsApp (87%),
membuat panggilan (7%), Telegram (3%) dan Facebook (3%). Kajian ini juga turut
menambah pelajar memperuntukkan keseluruhan masa untuk media sosial lebih tinggi
(78%) daripada penggunaan SMS (12%) dan membuat panggilan (7%). Dalam kajian
ini juga terdapat pengguna yang tidak mempunyai telefon pintar (3%). Hal ini selari
dengan laporan Adobe (2013) yang menyatakan media sosial merupakan salah satu
daripada aktiviti sosial dan merupakan aktiviti nombor satu pada masa kini.

Kajian empirikal oleh Akanlisikum, Azalie dan Asampana (2014) terhadap penggunaan
telefon bimbit dalam kalangan remaja muda di Ghana mendapati penggunaan telefon
bimbit dengan jumlah tertinggi adalah untuk bersembang melalui pesanan ringkas
seperti WhatsApp yang direkod dengan jumlah purata penggunaan 4 jam 51 minit
sehari. Ini diikuti penggunaannya dalam aktiviti seperti mendengar muzik dan radio
selama 2 jam 9 minit. Kajian Commonsense (2012) mendapati 90% remaja Amerika
menggunakan media sosial, tiga per empat daripada mereka mempunyai profil
rangkaian laman sosial dan hampir satu pertiga melawatnya beberapa kali dalam sehari
atau lebih. Kajian turut menambah 90% remaja berumur 13 hingga 17 tahun
menggunakan beberapa bentuk media sosial. 75% remaja telah mempunyai profil di
media sosial dan 22% mempunyai akaun Twitter. Facebook merupakan laman sosial
yang paling dominan yang digunakan dalam kalangan remaja Amerika, iaitu 68%



daripada keseluruhan remaja dalam kajian ini menyatakan Facebook adalah laman
sosial utama, dibandingkan dengan Twitter (6%), GooglePlus (1%) dan MySpace
(1%). Selain itu, 25% tidak memiliki laman sosial.

Kajian terhadap pelajar universiti daripada lapan buah negara melibatkan jumlah 800
pelajar sebagai responden mendapati penggunaan telefon bimbit dalam kalangan
pelajar universiti mempunyai kaitan dengan media sosial (Sweet & Michaelsen, 2012).
Melalui kajian yang sama, Facebook dan Twitter dilihat sebagai dua rangkaian sosial
yang begitu dominan dan kedua-dua media sosial ini merupakan rangkaian sosial untuk
mendapatkan maklumat dan berkomunikasi. Majoriti mereka mempunyai 16 atau lebih
aplikasi di dalam telefon bimbit mereka tetapi kebiasaannya hanya menggunakan
antara tiga hingga empat aplikasi sahaja secara kerap.

Daripada perbincangan melalui kajian ini, jelas menunjukkan penggunaan telefon
bimbit dalam kalangan pelajar tertumpu kepada aktiviti di media sosial. Mereka
menggunakan aplikasi yang dipasang pada telefon bimbit mereka untuk berkomunikasi,
mendapatkan maklumat dan hiburan.

Aktiviti Akademik

Penggunaan peranti mudah alih khususnya telefon bimbit dalam pembelajaran dikenali
sebagai mobile learning (Prensky, 2011). Menurut Sarrab, Elbasir dan Alnaeli (2016)
teknologi mudah alih telah meningkatkan prestasi pembelajaran dan menyediakan
aktiviti baru yang lebih aktif dengan menggunakan peranti teknologi tanpa wayar.
Kajian ini mendapati terdapat hubungan antara faktor kualiti sistem teknikal
(kebolehgunaan, tindak balas yang cepat, sistem keselamatan, kepelbagaian fungsi,
antara muka pengguna dan lain-lain) yang mempengaruhi pilihan aplikasi pembelajaran
mobil.

Kajian yang dilakukan oleh Ebiye dan Edonkumoh (2015) terhadap 500 pelajar
perubatan daripada empat fakulti di Kolej Universiti Sains Kesihatan Niger Delta
mendapati penggunaan telefon pintar memudahkan mereka mengakses bahan-bahan e-
pembelajaran. Selain itu, ia memudahkan mereka mengambil nota di dalam kelas dan
makmal, mengakses portal Kkolej, maklumat pesakit, menulis, menghantar dan
mengakses penerbitan ilmiah di e-jurnal dan lain-lain. Kajian yang dilakukan Hejab
dan Shaidah (2014) ke atas 324 pelajar universiti di Arab Saudi pula mendapati pelajar
menggunakan telefon pintar bagi mendaftar masuk portal akademik (91.7%). Kajian ini
juga mendapati 54.5 peratus pelajar menggunakan telefon pintar untuk memuat-turun
bahan-bahan kuliah.

Melalui konteks penggunaan telefon bimbit di Malaysia, kajian oleh Ehsan, Kemboja
dan Rosniah (2014) terhadap penggunaan telefon bimbit dalam pembelajaran bahasa
atau dikenali sebagai Mobile Assisted Language Learning (MALL) di Universiti
Kebangsaan Malaysia mendapati penggunaan telefon bimbit membolehkan mereka
mengakses pelbagai material yang berguna dalam pembelajaran mereka. Selain itu,
telefon bimbit juga berkesan dalam menghasilkan pelbagai aktiviti dalam pembelajaran
seperti berkomunikasi dan berinteraksi dengan rakan dan pensyarah menggunakan
bahasa Inggeris. Mereka juga menunjukkan respon yang positif terhadap MALL kerana
ianya selesa, praktikal dan salah-satu cara yang mudah dalam membantu pelajar
meningkatkan pembelajaran bahasa Inggeris mereka.



Selain itu, kajian oleh Marwan, Madar dan Fuad (2013) melalui pandangan pelajar
Kolej Poly-Tech Mara apabila mereka mempunyai peranti mobil yang dilengkapi
sambungan internet atau Wi-Fi, mereka cenderung untuk memuat turun bahan
pembelajaran (68.1%), membuat aktiviti di rangkaian sosial (62.2%), melayari internet
(47.1%) dan memuat turun bahan hiburan (38.7%). Selain itu, melalui pemilihan
aplikasi dalam proses pembelajaran, penggunaan tertinggi pelajar adalah aplikasi
Internet (24.1%), dokumen percuma atas talian (12.3%) diikuti Facebook (11.9%) dan
Skype atau Yahoo (11.9%).

Tambahan lagi, kajian oleh Yong, Murphy dan Farley (2013) terhadap pelajar
prasiswazah tahun pertama Universiti Multimedia mendapati telefon pintar adalah
menjadi pilihan kedua pelajar (76%) selepas penggunaan komputer riba (95%) dalam
meyokong aktiviti pembelajaran. Penggunaan telefon pintar paling banyak digunakan
untuk mengambil gambar dan video untuk menyokong aktiviti pembelajaran (91%),
berkomunikasi di laman sosial (79%), mengambil nota (77%) dan berkongsi maklumat
dengan pelajar lain (74%). Pelajar juga menggunakan telefon pintar untuk menghantar
dan menerima emails daripada ketua bidang atau rakan sekuliah (61%), mengakses dan
membaca bahan-bahan pembelajaran (57%), melayari internet bagi tujuan mendapatkan
maklumat berkaitan bidang (55%) dan mengakses sistem LMS universiti (34%).

Kajian oleh Cavus dan Uzunboylu (2009) mendapati penggunaan telefon bimbit dalam
kalangan pelajar melalui sistem pembelajaran mobil melalui beberapa projek individu,
perbincangan kumpulan dan penilaian bertambah-baik. Hasil kajian ini juga
menunjukkan kreativiti pelajar juga bertambah baik setelah mengadaptasikan sistem
pembelajaran mobil. Pelajar juga menunjukkan sikap positif menerima penggunaan
telefon bimbit dalam membantu pembelajaran. Dalam pada itu, tinjauan daripada
program kampus di Universiti Montclair State pula mendapati setiap pelajar di
universiti tersebut mempunyai sekurang-kurangnya sebuah telefon bimbit (Chapel,
Kahn & Wilson, 2010). Melalui kajian kes EDUCAUSE Center for Applied Research,
ECAR (2005) mendapati penggunaan telefon bimbit dalam kalangan pelajar institusi
pendidikan di Belanda bertujuan memaklumkan kepada rakan mengenai perubahan
jadual dan keputusan peperiksaan melalui sistem khidmat pesanan ringkas (SMS).

Jelas melalui sorotan ini, penggunaan telefon bimbit di IPT kebiasaannya adalah untuk
aktiviti sosial dan pendidikan. Melalui sorotan ini, aktiviti sosial pelajar dalam
penggunaan telefon bimbit terdiri daripada aktiviti atas talian terutamanya bagi tujuan
berkomunikasi. Aktiviti bersifat akademik pula adalah aktiviti seperti mengakses
bahan-bahan pembelajaran, berhubung dengan rakan sekuliah atau pensyarah bagi
bertanyakan hal berkaitan akademik.

1.2 Penyataan Masalah

Penggunaan telefon bimbit adalah sinonim dalam kalangan pelajar di Institusi
Pengajian Tinggi (IPT). Salah satu penggunaannya adalah bagi tujuan aktiviti
pendidikan (Ebiye & Edonkumoh, 2015; Hejab & Shaidah, 2014; Ehsan, Kemboja &
Rosniah, 2014; Chapel, Kahn & Wilson, 2010; Cavus & Uzunboylu, 2009). Selain
aktiviti pendidikan, kajian lepas juga merekodkan purata masa penggunaan telefon
bimbit oleh pelajar bagi aktiviti sosial seperti membuat panggilan, bersembang melalui
mesej, melayari laman sosial dan sebagainya adalah lebih tinggi berbanding aktiviti
lain (Akanlisikum, Azalie & Asampana, 2014; Spencer, 2013; Kate, Grover, Khehra &
Basu, 2012; Froese, Carpenter, Inman, Schooley, Barnes, Brecht & Chacon, 2012;



Nowaz & Ahmad, 2012; CiCS, 2011). Perkara ini merupakan satu isu yang
membimbangkan kerana berdasarkan kajian lepas penggunaan telefon bimbit
berlebihan membawa kepada beberapa masalah perilaku secara tidak sedar dalam diri
pelajar.

Antara masalah perilaku yang terjadi hasil penggunaan telefon bimbit ini termasuklah
perilaku ketagihan terhadap penggunaan telefon bimbit (Alexander, Colin, Sabrina &
Piet, 2015; Ozkan & Solmaz, 2015; Babadi, Zamani, Abedini, Akbari & Hedayati,
2014; Choliz, 2012; Shambare, Rugimbana & Zhowa, 2012), perilaku kebergantungan
terhadap penggunaan telefon bimbit (Taneja, 2014; Toda & Ezoe, 2013; Dixit, Shukla,
Bhagwat, Bindal, Goyal, Zaidi & Shrivastava, 2010) dan perilaku tabiat terhadap
penggunaan telefon bimbit (Alexander et al., 2015; Babadi et al., 2014; Oliver &
Raney, 2014; Shambare et al., 2012; Bayer & Campbell, 2012; Gardner, 2012; Yang &
Lay, 2011; Oulasvirta, Rattenbury & Raita, 2011; Limayem, Hirt & Cheung, 2007;
Limayem & Cheung, 2008). Hal ini jelas menunjukkan terdapat pelbagai masalah
perilaku yang dikaji penyelidik terhadap kesan penggunaan telefon bimbit yang
berlebihan dalam kalangan pelajar. Justeru, Kajian ini akan menguji salah satu bentuk
perilaku, iaitu perilaku tabiat bagi membuktikan adakah penggunaan telefon bimbit
dalam kalangan pelajar boleh dikategorikan sebagai perilaku tabiat.

Hal ini berbeza dengan konsep niat perilaku seperti mana di dalam teori penggunaan
teknologi yang lepas. Perilaku tabiat dipilih bagi menguji kesesuaian konstruk tabiat di
dalam teori UTAUT2 di mana ianya dibangunkan sebagai konstruk kesan perantara,
menggantikan konstruk niat perilaku. Selain itu, kajian yang bakal dilaksanakan
menjurus kepada penggunaan telefon bimbit bagi aktiviti akademik. Oleh itu, kajian
akan memberi fokus kepada faktor yang mempengaruhi perilaku tabiat pelajar terhadap
penggunaan telefon bimbit bagi aktiviti akademik, serta kesan perantaraan perilaku
tabiat dalam hubungan faktor peramal dengan perilaku penggunaan sebenar telefon
bimbit dalam aktiviti akademik.

1.3 Objektif Kajian

Kajian ini dijalan bagi tujuan meramal model peramal penggunaan telefon bimbit
dalam kalangan pelajar prasiswazah di Universiti Putra Malaysia (UPM). Secara
amnya, objektif khusus kajian adalah:

1. Mengenalpasti jangkaan prestasi, jangkaan usaha, pengaruh sosial, perilaku tabiat
dan perilaku penggunaan telefon bimbit dalam aktiviti akademik.

2. Mengenalpasti kesan langsung faktor-faktor peramal (jangkaan prestasi, jangkaan
usaha dan pengaruh sosial) terhadap perilaku tabiat penggunaan telefon bimbit
dalam aktiviti akademik.

3. Mengenalpasti kesan langsung faktor-faktor peramal (jangkaan prestasi, jangkaan
usaha dan pengaruh sosial) dan perilaku tabiat terhadap perilaku penggunaan
telefon bimbit dalam aktiviti akademik.

4. Mengenalpasti peranan perilaku tabiat sebagai kesan perantaraan dalam hubungan
faktor-faktor peramal (jangkaan prestasi, jangkaan usaha dan pengaruh sosial)
dengan perilaku penggunaan telefon bimbit dalam aktiviti akademik.



5. Menguji keseluruhan model fit kesan perilaku tabiat dalam hubungan faktor
dengan penggunaan sebenar telefon bimbit bagi aktiviti akademik dalam kalangan
pelajar prasiswazah Universiti Putra Malaysia.

1.4 Persoalan Kajian

Persoalan kajian yang dibangunkan adalah berdasarkan objektif 1 bagi menguji data
melalui kaedah deskriptif statistik.

Objektif 1

1. Apakah tahap jangkaan prestasi bagi penggunaan telefon bimbit bagi aktiviti
akademik dalam kalangan pelajar prasiswazah Universiti Putra Malaysia?

2. Apakah tahap jangkaan usaha bagi penggunaan telefon bimbit bagi aktiviti
akademik dalam kalangan pelajar prasiswazah Universiti Putra Malaysia?

3. Apakah tahap pengaruh sosial bagi penggunaan telefon bimbit bagi aktiviti
akademik dalam kalangan pelajar prasiswazah Universiti Putra Malaysia?

4. Apakah tahap perilaku tabiat bagi penggunaan telefon bimbit bagi aktiviti
akademik dalam kalangan pelajar prasiswazah Universiti Putra Malaysia?

5. Apakah tahap perilaku penggunaan sebenar dalam aktiviti akademik penggunaan
telefon bimbit bagi aktiviti akademik dalam kalangan pelajar prasiswazah
Universiti Putra Malaysia?

15 Hipotesis

Hipotesis yang dibangunkan adalah berdasarkan objektif 2 hingga 5 bagi menguji data
melalui kaedah inferens statistik.

Objektif 2

Hy: Terdapat kesan langsung di antara faktor jangkaan prestasi dengan perilaku
tabiat penggunaan telefon bimbit dalam aktiviti akademik.

H,: Terdapat kesan langsung di antara faktor jangkaan usaha dengan perilaku
tabiat penggunaan telefon bimbit dalam aktiviti akademik.

Hs: Terdapat kesan langsung di antara faktor pengaruh sosial dengan perilaku

tabiat penggunaan telefon bimbit dalam aktiviti akademik.

Objektif 3

Hy: Terdapat kesan langsung di antara jangkaan prestasi dengan perilaku
penggunaan telefon bimbit dalam aktiviti akademik.

Hs: Terdapat kesan langsung di antara jangkaan usaha dengan perilaku
penggunaan telefon bimbit dalam aktiviti akademik.

Hg: Terdapat kesan langsung di antara pengaruh sosial dengan perilaku
penggunaan telefon bimbit dalam aktiviti akademik.

H;: Terdapat kesan langsung di antara perilaku tabiat dengan perilaku penggunaan

telefon bimbit dalam aktiviti akademik.

Objektif 4

Hg: Terdapat kesan perantaraan perilaku tabiat dalam perhubungan jangkaan
prestasi dengan perilaku penggunaan telefon bimbit dalam aktiviti akademik.

Hg: Terdapat kesan perantaraan perilaku tabiat dalam perhubungan jangkaan usaha

dengan perilaku penggunaan telefon bimbit dalam aktiviti akademik.



Hy:  Terdapat kesan perantaraan perilaku tabiat dalam perhubungan pengaruh
sosial dengan perilaku penggunaan telefon bimbit dalam aktiviti akademik.

Objektif 5

Hy @ Terdapat model fit yang signifikan melalui hubungan kesan perantaraan
perilaku tabiat dalam hubungan faktor dengan perilaku penggunaan sebenar
telefon bimbit dalam aktiviti akademik.

1.6 Kepentingan Kajian

Terdapat beberapa rasional kepentingan bagi kajian ini untuk dijalankan. Kajian ini
mengadaptasikan model UTAUT2 yang dibangunkan daripada asas model UTAUT
yang mempunyai hubungan secara langsung dengan penerimaan penggunaan peranti
pembelajaran mudah alih. Semua pemboleh ubah dikenalpasti adalah berpotensi dalam
mengukur kepentingan tahap penerimaan penggunaan telefon bimbit dalam kalangan
pelajar IPT di Malaysia. Oleh itu, kajian ini penting bagi pihak IPT untuk
mengenalpasti faktor mempengaruhi persepsi pelajar dalam penggunaan telefon bimbit
dan adakah ianya menjurus kepada penggunaan dalam aktiviti akademik. Hal ini
penting bagi pihak IPT dalam menaik taraf kemudahan dari segi sistem WiFi yang
mempunyai kapasiti Internet yang lebih laju, selain ianya terbuka dan mampu diakses
di mana-mana sahaja di dalam persekitaran kampus agar pelajar berasa selesa
menggunakan telefon bimbit bagi aktiviti yang berkaitan akademik. Selain itu, pihak
IPT juga boleh menaik taraf sistem portal akademik yang lebih mesra pengguna dan
boleh diakses pelajar melalui telefon bimbit agar dapat membantu pelajar mengakses
kandungan akademik dengan lebih mudah dan cepat melalui telefon bimbit.

Dari segi sumbangan teoritikal, kajian ini akan menguji semula pemboleh ubah
daripada teori UTAUT2 yang digunakan dalam kajian lepas bagi menentukan sama ada
pemboleh ubah ini menyumbang kepada perkara yang mempengaruhi penerimaan
penggunaan telefon bimbit dalam aktiviti akademik, selain menguji keberkesanan
model. Tambahan lagi, terdapat modifikasi yang dibuat dalam teori ini di mana
konstruk perilaku tabiat dibangunkan bagi menguji adakah terdapat faktor yang
memberi kesan ke atasnya, selain mengesahkan adakah perilaku tabiat pelajar dalam
penggunaan telefon bimbit mampu dijadikan kesan perantaraan dalam perilaku
penggunaan sebenar telefon bimbit dalam aktiviti akademik. Hal ini penting bagi pihak
universiti terutama Fakulti Pengajian Pendidikan bagi membuktikan kesahihan
penemuan yang berkaitan dengan penggunaan telefon bimbit oleh pelajar mampu
mempengaruhi tabiat pelajar bagi penggunaannya dalam aktiviti akademik.

Oleh hal yang demikian, pihak fakulti pendidikan khususnya boleh tampil bekerjasama
dengan pihak pengurusan teknologi maklumat universiti bagi menjana satu sistem
aplikasi akademik universiti yang boleh dimuat-turun di dalam setiap telefon bimbit
pelajar. Kajian ini juga berguna kepada unit Kementerian Pendidikan Malaysia dalam
mengkaji potensi telefon bimbit dalam peningkatan pembelajaran yang secara rasmi
belum diperkenalkan di Malaysia. Sebagai contoh, unit Kementerian Pendidikan
Malaysia juga boleh bekerjasama dengan pihak IPT khususnya dalam menyediakan
modul-modul pembelajaran yang bersesuaian untuk diaplikasikan oleh pelajar melalui
telefon bimbit mereka.



1.7 Limitasi Kajian

Kajian ini hanya melibatkan pelajar yang memiliki telefon bimbit di Kampus Serdang,
Universiti Putra Malaysia. Kajian ini juga hanya terbatas kepada responden yang terdiri
daripada pelajar program peringkat prasiswazah, Universiti Putra Malaysia. Hal ini
kerana mengambil kira laporan SKMM (2015) yang menyatakan penggunaan telefon
bimbit di Malaysia didominasi oleh kalangan mereka yang berumur 20 hingga 24 tahun
dan kebanyakan pelajar peringkat prasiswazah di IPT seluruh Malaysia adalah berumur
dalam lingkungan tersebut.

Kajian ini juga terhad kepada pelajar yang memiliki telefon bimbit dan tidak
mengambil kira sama ada telefon bimbit pelajar jenis berciri ataupun telefon pintar.
Telefon bimbit berciri adalah telefon bimbit asas yang hanya menyokong SMS (Brown
& Diaz, 2010), manakala telefon pintar dilengkapi dengan sistem sistem pengoperasian
seperti Android dan Apple iOS (Hyers, 2012).

1.8 Definisi Operasional

Seiring dengan kajian yang bakal dijalankan, definisi operasional yang dinyatakan ini
adalah merangkumi teori penerimaan dan penggunaan teknologi yang diadaptasi
daripada teori UTAUT2 dan beberapa istilah lain yang berkaitan teknologi dan perilaku
motivasi manusia.

Peranti Mobil

Peranti mobil merujuk kepada peralatan yang membenarkan pengguna berhubung dan
kebiasaannya terdiri daripada telefon bimbit (berciri atau pintar), personal digital
assistants (PDAs), netbooks, tablets, e-reader, kamera digital, pemain media dan
peranti permainan atau gaming devices (Linas, Heather, Stephanie, Dean, Jin & Alicia,
2011). Menurut Naismith, Lonsdale, Vavoula dan Sharples (2004), teknologi mobil
boleh diklasifikasi kepada mudah alih dan persendirian, statik dan persendirian, mudah
alih dan boleh dikongsi dan statik tidak boleh dikongsi. Dalam kajian ini, peranti mobil
merujuk kepada peranti mobil yang dimiliki responden sama ada berciri ataupun
peranti mobil pintar.

Jangkaan Prestasi

Jangkaan prestasi merujuk kepada tahap yang mana individu percaya dengan
penggunaan sistem membantu dirinya memperolehi keuntungan berganda dalam
sesuatu prestasi kerja (Venkatesh, Morris, Davis & Davis, 2003). Jangkaan prestasi
juga merujuk kepada kebolehgunaan yang berhubungkait dengan penggunaan peranti
Internet mudah alih (Alwahaishi & Snasel, 2013). Dalam kajian ini, jangkaan prestasi
merujuk sejauh mana individu merasakan penggunaan telefon bimbit dapat membantu
mereka dalam pembelajaran dan boleh memberi impak yang positif kepada mereka.

Jangkaan Usaha

Jangkaan usaha merujuk kepada tanggapan atau andaian keselesaan individu terhadap
penggunaan sesuatu sistem (Venkatesh et al., 2003). Jangkaan usaha merujuk kepada
kesukaran atau tahap usaha dalam menggunakan peranti Internet mudah alih (Lee &
Benbasat, 2004). Dalam kajian ini, jangkaan usaha merujuk kepada sejauh mana



individu merasa selesa dengan penggunaan telefon bimbit dan penggunaannya adalah
mudah bagi mereka.

Pengaruh Sosial

Pengaruh sosial merujuk kepada anggapan individu terhadap individu yang lain adalah
penting kepadanya dalam menggunakan sistem yang baru (Venkatesh et al. 2003).
Pengaruh sosial juga merujuk kepada kesan penilaian individu terhadap sikap individu
(Zhou, 2011). Dalam kajian ini pengaruh sosial merujuk kepada penggunaan telefon
bimbit dalam kalangan mereka adalah dipengaruhi oleh individu lain.

Perilaku Tabiat

Perilaku tabiat merujuk kepada perlakuan secara automatik yang mana individu
tersebut melakukannya secara tanpa sedar sama ada secara fizikal atau mental (Wood,
1993). Menurut Verbeek, Slob dan Heijs (2006) perilaku tabiat adalah satu bentuk
kebiasaan, situasi yang spesifik, fokus pada matlamat dan tingkahlaku yang automatik.
Dalam kajian ini perilaku tabiat merujuk kepada perilaku lazim melibatkan tugasan
atau perkara yang kebiasaannya dilaksanakan secara automatik.

Perilaku Penggunaan Akademik

Perilaku penggunaan merujuk kepada frekuensi penggunaan sebenar teknologi
(Venkatesh et al. 2003). Dalam kajian ini perilaku penggunaan diubah menjadi perilaku
penggunaan akademik bagi merujuk kepada kekerapan sebenar penggunaan teknologi
khususnya telefon bimbit bagi aktiviti akademik.

19 Kesimpulan

Bab ini telah telah menghuraikan akan kepentingan-kepentingan telefon bimbit dalam
kalangan masayarakat pada masa kini khususnya dalam kalangan pelajar. Penggunaan
telefon bimbit dalam kalangan pelajar adalah menjurus kepada beberapa aktiviti seperti
hiburan, ruangan sosial, perniagaan dan aktiviti pendidikan. Namun begitu, persoalan
sejauhmana penggunaan telefon bimbit dalam kalangan pelajar digunakan bagi tujuan
aktiviti pendidikan atau akademik akan dibincangkan dalam Bab 2.

Terdapat juga beberapa isu kontroversi yang ditimbulkan oleh para pengkaji lepas di
mana melalui penggunaan teknologi khususnya telefon bimbit boleh membawa kepada
beberapa bentuk perilaku seperti perilaku ketagihan, perilaku kebergantungan dan juga
salah-satu bentuk perilaku tabiat. Hal ini perlu dikaji lebih mendalam bagi menguji
adakah wujud salah satu bentuk perilaku ini dalam kalangan pelajar dan perkaitannya
dengan aktiviti akademik. Salah satu jenis perilaku yang dikaji dalam kajian ini adalah
perilaku tabiat yang juga akan dibincangkan dalam Bab 2. Oleh itu, penerusan kajian
akan dilakukan berdasarkan huraian objektif dan kepentingan kajian yang telah
dinyatakan dalam bab ini.

10

